
 დემოგრაფიული განვითარების თვალსაზრისით საქართველო დემოგრაფიული 

გადასვლის მეოთხე ფაზას ასრულებს, რომლისთვისაც დამახასიათებელია მოკვდაობის 

მატება. 

  1990-2018 წწ. საქართველოში 45%-ით გაიზარდა მოკვდაობის ზოგადი კოეფიციენტი და 

12.5‰ შეადგინა (2018 წ.). განხილული კოეფიციენტი დამოკიდებულია მოსახლეობის 

ასაკობრივ და სქესობრივ შემადგენლობაზე, მისი მატება შესაძლებელია დამოკიდებული იყოს 

მოსახლეობის დაბერების პროცესთან. აღნიშნულიდან გამომდინარე იგი არ იძლევა 

არსებული ვითარების სრულ სურათს. მოკვდაობის პროცესს გაცილებით სრულყოფილად 

აღწერენ მოკვდაობის ასაკობრივი კოეფიციენტები. ანალიზმა გვიჩვენა, რომ საქართველოს 

მაჩვენებლები (2017 წ.), ყველა ასაკობრივ ჯგუფში, მნიშვნელოვნად აღემატებოდნენ ევროპის 

ქვეყნებში არსებულ დონეს. განსაკუთრებით საგრძნობი იყო სხვაობები 5-9  და 10-14 წლის 

ბავშვებში (მაგალითად, 3-ჯერ და მეტჯერ აღემატებოდნენ საფრანგეთის შესაბამის 

მაჩვენებლებს). 

 საქართველოში ნახევარ საუკუნეზე მეტი დროის (1960-2017 წწ.) მანძილზე მამაკაცების 

სიცოცხლის საშუალო ხანგრძლივობამ 0.1 წლით მოიმატა! საქართველოზე უარესი 

მაჩვენებელი მხოლოდ  უკრაინას ჰქონდა. განხილული დროის მონაკვეთში, საქართველოში 

მხოლოდ 2 წლით გაიზარდა ქალების სიცოცხლის საშუალო მოსალოდნელი ხანგრძლივობა 

(ევროპაში ყველაზე დაბალი მაჩვენებელი). 1960-2017 წწ. განხილული მაჩვენებელი 

ევროკავშირის ქვეყნებში მამაკაცებში გაიზარდა 10.0 წლით, ხოლო ქალებში 10.6 წლით. 

თანამედროვე განვითარებულ ქვეყნებში, 65 წლამდე ასაკში გარდაცვალების ფაქტი 

ნაადრევ მოკვდაობად მიიჩნევა. სტანდარტიზაციის არაპირდაპირი მეთოდის გამოყენებით, 

ჩავატარეთ საქართველოს და საფრანგეთის 2016 წლის მოკვდაობის ასაკობრივი 

კოეფიციენტების შედარებითი ანალიზი. გაანგარიშებებმა გვიჩვენა, რომ საქართველოში 

ნაადრევად (65 წლამდე) გარდაიცვალა 5.8 ათასი ადამიანი (2,1 ათასი ქალი და 3.7 კაცი), რაც 

ქვეყანაში გარდაცვლილთა საერთო რაოდენობის 57%-ია (მამაკაცების მაჩვენებელი 

შეადგენდა 61 ხოლო ქალების 47%-ს). 

მსოფლიო ბანკის 2017 წლის მონაცემებით, ევროპის ქვეყნებს შორის,  საქართველოში 

ყველაზე მაღალი იყო დედათა მოკვდაობა. ასევე ყველაზე მაღალი იყო ერთ წლამდე 

ჩვილთა მოკვდაობაც (ჩრდილოეთ მაკედონიის გამოკლებით). 

საქართველოში მოკვდაობის სფეროში არსებული მძიმე მდგომარეობა, ძირითადად 

გამოწვეულია: სოციალურ-ეკონომიკური მიზეზებით, ჯანდაცვის სისტემის ხარისხით (ევროპის 

მასშტაბით, საქართველოში ერთ-ერთი ყველაზე დაბალია ჯანდაცვის დანახარჯები 

მოსახლეობის ერთ სულზე), მოსახლეობის უმრავლესობის მიერ ცხოვრების ჯანსაღი წესის 

უგულებელყოფით. 

 


